Cosbi Crist yn ein lle.
Darlleniad: Rhufeiniaid 8: 1-3 
1 Ond dydy’r rhai sy’n perthyn i’r Meseia Iesu ddim yn mynd i gael eu cosbi! 2 O achos beth wnaeth y Meseia Iesu mae’r Ysbryd Glân, sy’n rhoi bywyd, wedi fy ngollwng i'n rhydd o afael y pechod sy’n arwain i farwolaeth. 3 Doedd y Gyfraith Iddewig ddim yn gallu gwneud hynny am fod y natur ddynol mor wan. Ond dyma Duw yn anfon ei Fab ei hun i fod yn berson dynol yr un fath â ni bechaduriaid, er mwyn iddo orchfygu’r pechod oedd ar waith yn y natur ddynol trwy roi ei fywyd yn aberth dros bechod.
Yn Rhufeiniaid pennod 7 mae Paul yn dweud, ‘Dw i eisiau byw yn dda, ond dw i'n methu!  Yn lle gwneud y pethau da dw i eisiau eu gwneud, dw i'n dal ati i wneud y pethau drwg dw i ddim eisiau eu gwneud.’  Mae ei gnawd yn ei arwain i bechu. 
Ym mhennod 8 mae Paul yn adeiladu ar eiriau y bennod flaenorol. Mae geiriau’r adnod gyntaf yn fendigedig i’r Cristion. Ond dydy’r rhai sy’n perthyn i’r Meseia Iesu ddim yn mynd i gael eu cosbi!  Mewn geiriau eraill, does dim gobaith y tu allan i Grist – rhaid sylweddoli pa mor ddethol a chyfyngedig mae’r ffydd Gristnogol yn honni bod drwyddi draw. Dim ond y rhai sy’n perthyn i’r Meseia Iesu sy’n cael y fraint yma.
Bydd cosb i bawb sy’n gwrthod derbyn Iesu. Mae’r Cristion, fel Paul ym mhennod 7, yn gwybod lle mae’n sefyll mewn perthynas â’r ddeddf – na fedr pobl byth gadw’r ddeddf yn ddigon da i achub eu hunain. Mae’r Cristion yn adnabod ei hun ac yn gwybod am gyflwr pechod yn y galon. Ond yng Nghrist does dim cosb.
Pam nad oes cosb? Mae adnod 3 yn sôn am anfon y mab,’.. i fod yn berson dynol yr un fath â ni bechaduriaid..’ ac iddo ‘roi ei fywyd yn aberth dros bechod.’
Dyma’r unig reswm pam nad ydym yn cael ein cosbi. Bu farw Iesu, oedd yn ddieuog a dibechod, yn ein lle. Dyma graidd ein gobaith a’n ffydd. 

Dylen ni fod yn llawen a diolchgar nad ydym dan gondemniad. Dyn ni wedi ein rhyddhau o ormes pechod, a gallwn lawenhau fod yr Ysbryd Glân gyda ni yn nerthol.

Amen

